
Parte da proba de acceso substitutiva da ESO nas ensinanzas artísticas 
profesionais de Artes Plásticas e Deseño

Materia: Lingua Galega
Grao MEDIO Data DNI/NIF

Alumno/a

Cualificación

INSTRUCIÓNS

Formato

A proba consta de dous exercicios, cun total de trece preguntas, distribuídas da seguinte maneira:

 Primeiro exercicio.  Consta de doce preguntas con tres posibles respostas das que só unha é 
correcta. Organízanse en tres bloques: bloque A, composto por tres preguntas relacionadas coa 
lectura comprensiva dun texto; bloque B, composto por catro preguntas referidas a coñecementos 
lingüísticos; e bloque C, composto por cinco preguntas, das cales tres están referidas a aspectos 
literarios e dúas ao grupo de contidos curriculares de “Lingua e sociedade”.

 Segundo exercicio. Consta dunha única cuestión que require a elaboración dun texto escrito por 
parte das persoas candidatas.

Puntuación

Total: 10 puntos.

Valorarase con 0,5 puntos cada resposta correcta do primeiro exercicio da proba, até un máximo de 6 
puntos. Non haberá penalización en caso de erro. A pregunta de produción textual do segundo exercicio 
estará valorada cun máximo de 4 puntos.

Procedemento

A proba terá unha duración de sesenta minutos (1 hora).

Execución

As respostas ás cuestións tipo test indicaranse debidamente na táboa final de respostas.

Materiais ou instrumentos que se poden empregar durante a proba

Só se poderá utilizar bolígrafo con tinta negra ou azul.

Advertencia para o alumnado

Está prohibido usar material adicional para a realización da proba. O incumprimento desta norma será 
motivo de expulsión.

Exercicio 1

Texto

Dereito á vivenda

Yuri Carrazoni

21 de febreiro de 2025

Un de cada cinco galegos e galegas, nada menos, están en situación de pobreza enerxética, o que quere 

dicir que non poden permitirse economicamente manter as súas vivendas a unha temperatura axeitada 

para combater a calor no verán e, sobre todo, o frío nos meses de inverno. Son, en total, unhas 560.000 

persoas,  máis  que  a  suma da  poboación  da  Coruña  e  Vigo.  Unha  cifra  que  poñen  de  manifesto  as 

entidades  do  terceiro  sector  estes  días,  cando  se  conmemora  a  Semana  Europea  contra  a  Pobreza 

Enerxética, e que resulta máis alarmante aínda se a enmarcamos no contexto europeo: non hai ningún 

Estado en toda a Unión Europea que rexistre un maior nivel de pobreza enerxética que Galiza. Pero o 

problema da vivenda, a principal preocupación para a meirande parte da poboación galega, vai moito 

máis  alá.  Un  de  cada  tres  fogares  teñen  notábeis "deficiencias",  como  pingueiras,  humidades  ou 

podremia, segundo o INE. E os prezos, entre tanto, non fan máis que crecer a un ritmo moito maior que 

os salarios. O aluguer, de feito, xa 'come' até 70% dos soldos dos mozos e mozas, e co obxectivo de paliar 

a  situación  o  presidente  Rueda  presumía  esta  segunda  feira  dunha  das  súas  medidas  estrela,  un 

'Bono Aluguer' para a mocidade que, na práctica, pouco –ou nada– resolverá o problema, pois menos de 

300 pisos nas sete cidades entrarían nos criterios estabelecidos. Urxe actuar contra a pobreza e blindar, 

dunha vez, o dereito á vivenda.

Yuri Carrazoni, nosdiario.gal (21/02/2025)
(https://www.nosdiario.gal/opinion/editorial/dereito-a-vivenda/20250221075449216961.html)

Indique a resposta correcta

A/ Comprensión escrita

1. Cal é a idea central do texto?

a) A política da Xunta.

b) A situación da vivenda en Galicia.

c) A pobreza na Coruña e Vigo.

2. Indique cal dos seguintes enunciados é o correcto:

a) As pingueiras, humidades e podremia son as principais preocupacións das vivendas galegas.

b) Os alugueiros en Galicia van acorde aos soldos.

c) O autor considera que as medidas da Xunta son insuficientes.

3. Cal é a intención comunicativa predominante no texto?

a) Concienciar da situación actual.

b) Apelar ao presidente Rueda.

c) Facer rir ao lector.

B/ Aspectos lingüísticos

4. Cal destas palabras é sinónima de «notábeis» (liña 9)?

a) Considerábeis.

b) Nobres.

c) Secundarios.

5. Atendendo á morfoloxía, que tipo de palabra é «alá» (liña 9)?

a) Un adverbio.

b) Unha preposición.

c) Un verbo.

6. Cal é o plural correcto da palabra «un» (liña 1)?

a) Unhos.

b) Unhs.

c) Uns.

7. Cales son as formas do presente de indicativo do verbo «dicir» (liña 2)?

a) digo, dis, di, decimos, decides, din.

b) digo, dices, di, dicimos, dicides, din.

c) digo, dis, di, dicimos, dicides, din.

C/ Coñecementos literarios e contidos de “Lingua e sociedade”

8. A que nos referimos co termo «lusofonía»?

a) Ao conxunto de países que teñen como lingua oficial o portugués.

b) A un modo de convivir que require a aprendizaxe dunha tolerancia ampla.

c) Á institución formalizada pola Declaración de Londres de 1946.

9. Que obra escribiu Eduardo Blanco Amor?

a) Os Vellos Non Deben de Namorarse.

b) A Esmorga.

c) O Divino Sainete.

10. A que fai referencia o termo «Vangardas»?

a) A un partido político.

b) Á forza ofensiva máis adiantada dun exército durante a contenda.

c) Aos movementos estéticos que dende 1910 ata 1930 quixeron abrir novos camiños na arte e na 
literatura rompendo coa tradición.

11. Cales son algúns dos principais autores do Rexurdimento?

a) Castelao, Risco e Otero Pedrayo.

b) Ferrín, Casares e Queizán.

c) Rosalía, Curros e Pondal.

12. Como se denomina a figura retórica que consiste en atribuír características humanas a un animal, 
obxecto, ou ente inanimado?

a) Aliteración.

b) Anáfora.

c) Personificación.

Exercicio 2

Produción textual

Tendo en conta as ideas do texto inicial, exprese a súa propia opinión a respecto á situación actual 
da vivenda. (Extensión: 80-100 palabras).

A  reposta  é  libre.  O  desexable  é  que  se  elabore  un  texto  seguindo  a  estrutura  de  “presentación”, 
“exposición  dos  argumentos”  e  “conclusión”.  Así  mesmo,  valorarase  a  utilización  de  indicacións 
valorativas e a exposición de ideas propias, sen copiar o texto inicial. Desde o punto de vista da expresión, 
valorarase a produción dun discurso correcto, claro, coherente, ben cohesionado e adecuado a un rexistro 
de  lingua  formal.  Daquela,  considerarase  positivamente  a  boa  estruturación  dos  contidos,  a 
intelixibilidade e adecuada progresión da argumentación, o manexo dos recursos de cohesión e a correcta 
selección do vocabulario; e penalizaranse os erros de lingua e o emprego de expresións coloquiais ou 
propias da oralidade. 

Materia: Lingua Galega

Táboa de respostas do test

Marque cun X a letra da resposta que considere correcta:

TÁBOA DE RESPOSTAS

Nº A B C

1 X

2 X

3 X

4 X

5 X

6 X

7 X

8 X

9 X

10 X

11 X

12 X

Preguntas tipo test / 6

Produción textual / 4

Total / 10

